
ᐃᓕᑕᕐᓯᒧᑦ ᑐᑭᓯᓴᕐᓂᖃᓪᓚᕆᒋᐊᖃᕐᓂᒥᒃ ᐱᓇᓱᐊᕐᕕᐅᑉ ᐃᓗᐊᓂ ᓯᓚᑖᓂᓗ ᕿᒥᕐᕈᕈᑎᒋᓂᐊᕐᓗᒋᑦ ᖃᓄᖅ 
ᐃᓕᓐᓂᐊᑎᓂᒃ ᐱᒍᓐᓇᓯᑦᑎᑦᓯᓯᐊᕋᔭᕐᓂᑎᓐᓂᒃ, ᑲᑎᒪᔩᑦ ᓇᓗᓀᕐᓯᓚᐅᕐᑐᑦ ᐊᐱᕐᓲᑕᐅᓪᓚᕆᒋᐊᓕᓐᓂᒃ 
ᑐᑭᒧᐊᑎᓯᒍᑎᐅᒐᔭᕐᑐᓂᒃ “ᓈᓚᓐᓂᒥᒃ” ᓯᕗᒧᐊᑦᑏᑦ ᐃᓗᐊᓃᑦᑐᒥᒃ, ᓯᑕᒪᐅᒻᒪᑕ ᐃᓗᓕᖏᑦ ᓯᕗᓂᕐᒧᑦ 
ᐸᕐᓇᕈᑎᐅᓂᐊᕐᑐᓂᒃ ᑐᑭᓯᓴᕐᓂᐅᑉ. 
ᓯᕗᒧᐊᑦᑏᑦ ᑐᑭᓯᓴᕐᓂᐅᔪᖅ ᐊᕐᕌᒍᓕᒫᒥ ᕿᒥᕐᕈᓂᐅᑦᓱᓂ ᐃᓱᒪᑦᓴᓯᐅᕐᓂᐅᓱᓂᓗ 
ᓴᐳᑦᔨᓯᒪᑦᓯᐊᕈᑎᐅᒍᓐᓇᑐᓂᒃ ᓄᓇᕕᐅᑉ ᐃᓕᓐᓂᐊᑎᖏᓐᓂᒃ ᐃᓕᓐᓂᐊᑕᒥᓂ ᐱᒍᓐᓇᓯᑦᓯᐊᖁᓪᓗᒋᑦ. 
ᑐᑭᓯᓴᕐᓃᑦ ᓄᓇᕕᒻᒥ ᐊᑑᑎᓚᖓᔪᑦ ᖃᕆᑕᐅᔭᒃᑯᓗ, ᐃᓚᐅᑎᓪᓗᒋᑦ ᐃᓕᓐᓂᐊᑏᑦ, ᓄᓇᓕᒻᒥᐅᑦ 
ᐃᓕᓐᓂᐊᕖᓪᓗ ᐱᓇᓱᑦᑎᖏᑦ 

ᐅᒃᑐᐱᕆ 15, 2024-ᖑᓕᕐᑎᓗᒍ, ᐱᖓᓲᔪᕐᑐᑦ ᑐᑭᓯᓴᕐᓃᑦ ᐊᑑᑎᓯᒪᓕᕐᑐᑦ, ᐃᓚᖃᕐᓱᑎᒃ ᓄᓇᓕᒻᒥᒃ 
ᑐᑭᓯᓴᕐᓂᐅᔪᒥᒃ ᑯᑦᔪᐊᒥ.  ᖁᓕᓪᓗ ᐱᖓᓱᓪᓗᒋᐊᓪᓓᑦ ᑐᑭᓯᓴᕐᓃᑦ ᐸᕐᓇᑕᐅᔪᑦ ᐊᑑᑎᒐᔭᕐᓗᑎᒃ 
ᒫᓐᓇᒥᑦ ᔫᓂ 3, 2025-ᓗ ᐊᑯᓐᓂᖓᓂ. 

ᑐᑭᓯᓴᕐᓂᒨᓕᖓᔪᑦ ᐊᖑᒻᒪᑎᑎᑦᓯᒋᐊᕈᑏᑦ ᐅᓪᓗᖁᑎᖏᓪᓗ ᐊᑐᐃᓐᓇᐅᔪᑦ ᖃᕆᑕᐅᔭᒃᑯᑦ 
ᓄᐃᑕᑎᑦᓯᕕᒻᒥ:  https://www.kativik.qc.ca/sivumuattiit/ 

ᓂᕈᐊᕐᑕᐅᓚᐅᔪᑦᓱᓂ ᐁᕆᓕ 3, 2024-ᒥ, ᑎᕆᓴ ᐃᑦᑐᒃ ᐊᖏᕐᑎᑕᐅᓚᐅᕐᑐᖅ ᑲᑎᒪᔨᐅᓚᖓᓕᕐᓱᓂ 
ᑭᒡᒐᑐᕐᓗᓂ ᐳᕕᕐᓂᑐᒥᒃ. ᑎᕆᓴ ᐃᑦᑐᒃ ᐃᓇᖐᔪᖅ ᐸᐅᓗᓯ ᐴᓐᒥᒃ, ᓄᕐᖃᓚᐅᔪᒥᒃ. 

ᑲᑎᒪᔩᑦ ᑐᓴᕐᑎᑕᐅᓚᐅᕐᑐᑦ ᑭᓯᑦᓯᒍᑎᑎᒍᑦ ᐱᓇᓱᐊᕐᓂᐅᔪᒥᒃ, ᐃᓚᖃᕐᑎᓗᒍ ᐱᔭᕆᕐᑕᐅᓂᖓᓂᒃ 
ᐃᓅᓱᑦᑐᓕᕆᓂᕐᒨᐊᖓᔪᑦ ᑐᑭᓯᓇᕐᑎᑕᐅᕕᖓᑕ. ᑖᒃᑯᐊ ᑐᑭᓯᓇᕐᑎᓯᒍᑏᑦ ᓄᐃᑕᐅᓚᐅᕐᑐᑦ 
ᑕᑯᑦᓴᐅᑎᑦᓯᔪᑦ ᑭᓯᑦᓯᒍᑎᑎᒍᑦ ᐅᑯᓂᖓ:  ᐃᓕᓐᓂᐊᑏᑦ ᐃᓕᓐᓂᐊᕕᒻᒧᑦ ᐃᑎᕐᓯᒪᓕᕐᑐᑦ, ᐃᓕᓐᓂᐊᑏᑦ 
ᐃᓕᓐᓂᐊᕆᐊᕐᓂᕆᕙᑦᑕᖏᑦ ᐃᓕᓐᓂᐊᑎᑦᓯᔨᖓᑕ ᐊᓪᓚᓯᒪᔭᖏᑦ, ᐃᓕᓐᓂᐊᑏᑦ ᖃᑦᓯᐅᓂᖏᑦ 
ᐃᓕᓐᓂᐊᕕᒻᒥ ᐊᒻᒪᓗ ᐃᓕᓐᓂᐊᕖᑦ ᐅᒃᑯᐊᑕᐅᕙᓐᓂᖏᑦᑕ ᑐᓴᕐᑎᓯᐅᑎᖓ.  ᑭᖑᓪᓕᐹᕆᓕᕐᑕᖓᓂ 
ᐃᓗᓕᒋᔭᐅᔪᐃᑦ ᓯᕗᓪᓕᐹᖓᑕ, ᐱᓇᓱᑦᑏᑦ ᐱᓇᓲᑎᖃᕈᓐᓇᓂᖓ ᑐᑭᓯᓇᕐᑎᑕᐅᒍᑎᓂᒃ 
ᐱᒋᐊᕐᑎᑕᐅᓛᕐᑐᖅ 2024-2025 ᐃᓕᓐᓂᐊᓇᐅᑉ ᐊᕐᕌᒍᖓᓂ. 
ᕿᒥᕐᕈᔭᐅᒋᐊᖕᖓᕈᑎᖏᑦ ᐃᓄᓱᑦᑐᓕᕆᔨᓂ ᑭᓯᑦᓯᒍᑏᑦ ᑕᑯᑦᓴᐅᑎᑦᓯᕗᑦ 
ᐱᓇᓱᐊᕐᑕᐅᕆᐊᓪᓚᕆᐊᖃᓚᖓᒋᐊᖏᓐᓂᒃ ᑭᓯᑦᓯᒍᑎᑎᒎᓕᖓᔪᑦ ᑐᑭᖃᑦᓯᐊᖁᓪᓗᒋᑦ.  ᐅᑦᑑᑎᒋᓗᒍ, 
ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑏᑦ ᐃᓕᓐᓂᐊᕆᐊᕐᓂᕆᓲᖓᓂᒃ ᐊᓪᓚᐸᒃᑲᓗᐊᕐᑎᓗᒋᑦ, ᑭᓯᑦᓯᒍᑎᑎᒍᑦ 
ᑕᑯᑦᓴᐅᑎᑦᓯᖏᒻᒪᑕ ᓱᒨᑦ ᐃᓕᓐᓂᐊᕆᐊᖕᖏᑑᓱᖑᓂᕐᓂᒃ.  ᐃᓕᓐᓂᐊᕖᑦ 
ᐅᒃᑯᐊᑕᐅᕙᓐᓂᖓᓅᓕᖓᔪᑦ ᑌᒪᑦᓭᓇᖅ ᐱᓇᓱᐊᕐᑕᐅᒋᐊᓪᓚᕆᐊᖃᕐᒥᔪᑦ - ᐊᓪᓚᑕᐅᓯᒪᒍᑎᒌᓲᖏᑦ 
ᐃᓂᓪᓚᖓᑦᓯᐊᑑᔭᖕᖏᒥᒻᒪᑕ. 

ᐱᓇᓱᐊᕐᑕᐅᔫᑉ ᐃᓗᐊᓃᑦᑐᑦ ᑐᖓᓕᐊ ᑕᑯᓐᓇᕋᓱᐊᕐᓂᖃᓚᖓᔪᖅ ᐱᓇᓱᑦᑎᓴᕐᓯᐅᓂᕐᒥᒃ ᐱᓇᓱᑦᑎᓂᓪᓗ 
ᓄᕐᖃᑎᑦᓯᑌᓕᓂᕐᒧᑦ ᑭᓯᑦᓯᒍᑎᑎᒍᑦ ᖃᐅᔨᒪᒍᑎᑦᓴᓂᒃ, ᐱᓇᓱᐊᖃᑕᐅᑎᓪᓗᒋᑦ ᐱᓇᓱᑦᑎᓕᕆᔩᑦ. 
ᑭᓯᑦᓯᒍᑎᑎᒍᑦ ᑐᑭᓯᒪᒍᑎᑦᓭᑦ ᐊᓯᖏᓐᓂ ᐱᓇᓱᐊᕐᕕᐅᔪᓂ ᑲᑎᕕᒃ ᐃᓕᓴᕐᓂᓕᕆᓂᕐᒥ 
ᕿᒥᕐᕈᔭᐅᓚᖓᒻᒥᔪᑦ ᖃᐅᔨᓴᕐᓗᒋᓪᓗ ᐃᓚᐅᑎᑕᐅᒍᓐᓇᓯᑎᒐᓱᐊᕐᓗᒋᑦ ᑖᑦᓱᒪ ᐱᓇᓱᐊᕐᑕᐅᓂᖓᓄᑦ. 

ᑕᒡᒐᓂ ᐊᕐᕌᒍᒥ ᐊᑑᑎᒋᐊᓪᓚᓕᓚᐅᕐᒥᔪᑦ, ᐅᐱᕐᖔᒥ ᐃᓕᓐᓂᐊᑎᑦᓯᓃᑦ ᔫᓂ3-ᒥᑦ 19-ᒧᑦ, 2024, 
ᐃᓅᓱᑦᑐᓄᑦ ᐃᓕᓐᓂᐊᕆᐊᓪᓚᕆᐊᓕᓐᓄᑦ ᐳᕐᑐᓂᕐᓴᒥ ᐃᓕᓐᓂᐊᕇᒍᑎᑖᕈᓐᓇᓯᖁᓪᓗᒋᑦ.  ᑕᒡᒎᓇ, 
ᓄᓇᓕᒻᒥ ᐱᒋᐊᕐᑎᑕᐅᓂᖓ ᐃᓕᓐᓂᐊᑎᑦᓯᒍᑎᑦᓭᑦ ᓯᕗᓪᓕᐸᐅᑦᔭᐅᓚᐅᕐᑐᖅ.  ᐃᓕᓐᓂᐊᑕᐅᔪᑦ 
ᐅᑯᐊᖑᓚᐅᕐᑐᑦ, ᑭᓯᑦᓯᒍᑎᓕᕆᓂᖅ, ᓱᑯᐃᔦᓂᒃ, ᐃᓅᓯᕐᒧᓕᖓᔪᓂᒃ ᓱᑯᐃᔦᓂᖅ ᐃᓄᒃᑎᑐᓪᓗ. 
ᐃᓕᓐᓂᐊᑕᐅᔪᑦ ᑭᓯᑦᓯᒍᑎᓕᕆᓂᖅ, ᓱᑯᐃᔦᓂᑦ ᐃᓅᓯᕐᒧᓕᖓᔪᓂᒃ ᓱᑯᐃᔦᓂᖅ ᐃᓄᒃᑎᑐᓪᓗ. ᓄᓇᓖᑦ 
ᐃᓕᓐᓂᐊᑎᑦᓯᕕᐅᔪ: ᑯᑦᔪᐊᖅ (ᐊᓯᖏᓐᓂᑦ ᓄᓇᓕᓐᓂᑦ ᐱᓯᒪᔪᓄᑦ ᐅᐸᒐᐅᑦᓱᓂ), ᐃᓄᒃᔪᐊᖅ 
(ᓄᓇᓕᒻᒥᐅᑦ ᐃᓕᓐᓂᐊᑏᑦ), ᐅᒥᐅᔭᖅ (ᓄᓇᓕᒻᒥᐅᑦ ᐃᓕᓐᓂᐊᑏᑦ), ᑯᑦᔪᐊᕌᐱᓪᓗ (ᓄᓇᓕᒻᒥᐅᑦ 
ᐃᓕᓐᓂᐊᑏᑦ), 

ᐃᓕᓴᕐᓂᓕᕆᓂᕐᒥ ᐱᒍᑦᔨᐅᑎᓕᕆᔩᑦ ᐃᓕᓐᓂᐊᕖᑦ ᐊᐅᓚᑕᐅᓂᖓᓄᑦ ᐱᓇᓱᐊᕐᑕᐅᓯᒪᔪᓂᒃ 
ᑐᓴᕐᑎᓯᒍᑎᖓᓄᑦ ᐃᓚᒋᔭᐅᑎᓪᓗᒍ, ᑲᑎᒪᔩᑦ ᑐᓴᕐᑎᑕᐅᓚᐅᕐᒥᔪᑦ ᐱᓇᓱᐊᕐᑕᐅᔪᓂᒃ ᓴᐳᒻᒥᒍᑎᐅᑦᓱᑎᒃ 
ᐃᓕᓐᓂᐊᑏᑦ ᓴᐱᓕᕐᑌᓕᒌᒃᑯᑎᑦᓴᖏᓐᓂᒃ ᐃᓕᓐᓂᐊᓂᕐᒥᒍᓪᓗ ᐱᒍᓐᓇᓯᑦᓯᐊᕈᑎᑦᓴᖏᓐᓄᑦ.  
ᑲᔪᓯᑎᑕᐅᔪᖅ ᐱᓇᓱᐊᖃᑎᐅᔪᓄᑦ ᐱᓇᓱᐊᕐᕕᓄᑦ ᐊᑦᔨᒌᖕᖏᑐᓂ ᐃᓕᓐᓂᐊᕕᓐᓂ ᓄᓇᕕᓕᒫᒥ, ᑖᒃᑯᐊ 
ᐱᓇᓱᐊᕐᑕᐅᔪᑦ ᐃᓚᕐᖁᐊᕆᔭᐅᑎᑕᐅᔪᑦ ᐃᓕᓐᓂᐊᓂᐅᑉ ᓯᓚᑖᒍᑦ ᓱᓇᓱᐊᕐᑎᓯᓂᕆᕙᑦᑕᖏᓐᓂᒃ 
ᐃᓕᓐᓂᐊᑎᑦᓯᔩᑦ. 
ᐊᖏᖃᑎᖃᕐᓯᒪᓂᕗᑦ United for Literacy-ᑯᓐᓂᒃ (ᐊᑐᐊᕐᓯᒍᓐᓇᕆᐊᖃᕐᓂᒥᒃ ᐱᓇᓱᐊᕐᑐᑦ 
Frontier College-ᕕᓂᖅ) ᐱᕕᖃᕐᑎᓯᕗᖅ ᐳᕐᑐᓂᕐᓴᒥ ᐃᓕᓐᓂᐊᑎᑦᑎᓂᒃ ᐱᕙᓪᓕᑎᑦᓯᓱᓂ 
ᐃᑲᔪᕐᓯᒪᔭᐅᓂᒃᑯᑦ ᑭᓯᑦᓯᒍᑎᓕᕆᓂᕐᒥ ᐊᑐᐊᕐᓯᓂᕐᒥᓗ ᐃᓕᓐᓂᐊᑎᑕᐅᒋᐊᓪᓛᓱᑎᒃ.  2023-2024-ᒥ, 
ᖁᓖᑦ ᐃᓕᓐᓂᐊᑎᑦᓯᒋᐊᓪᓛᑏᑦ ᐊᑐᐃᓐᓇᐅᓚᐅᔪᑦ ᓯᑕᒪᐅᔪᕐᑐᓂ ᓄᓇᓕᓐᓂ (ᐃᓄᒃᔪᐊᒃ, ᐅᒥᐅᔭᖅ, 
ᑯᑦᔪᐊᕌᐱᒃ, ᑲᖏᕐᓱᖅ, ᑲᖏᕐᓱᔪᐊᖅ, ᐊᐅᐸᓗᒃ, ᖁᐊᕐᑕᖅ ᑯᑦᔪᐊᓗ). ᐱᐅᓯᐅᓲᑐᖃᐅᒻᒪᑦ, ᑖᒃᑯᐊ 
ᐊᑐᐃᓐᓇᐅᓯᐊᕈᓐᓇᓂᖓ ᓱᕐᕋᑕᐅᓯᒪᖃᑦᑕᓚᐅᕐᑐᖅ ᐃᓕᓴᕐᓂᓕᕆᔨᒃᑯᑦ ᐃᓪᓗᓂ 
ᐊᑐᐃᓐᓇᖃᕈᓐᓇᓂᖓᓄᑦ ᓄᓇᓕᓐᓂ, ᐊᒻᒪᓗ ᑲᔪᓯᑎᑦᓯᓂᕐᒥᒃ ᐱᓇᓱᐊᖃᑎᑦᑕ ᓇᕝᕚᕈᓐᓇᓂᖓᓄᑦ 
ᐱᓇᓱᐊᕐᑎᐅᒍᓐᓇᓯᐊᕋᔭᕐᑐᓂᒃ.  

2023-2024-ᒥ, Youth Fusion-ᑯᑦ (ᐃᓅᓱᑦᑐᓂᒃ ᓱᖃᑦᓯᑎᑦᓯᔩᑦ) ᑲᔪᓯᑎᑦᓯᓚᐅᕐᑐᑦ 
ᐱᖓᓲᔪᕐᑐᒋᐊᓪᓚᓂᒃ ᓱᖃᑦᓯᑎᑦᓯᒍᑎᓂᒃ ᓯᑕᒪᓂ ᓄᓇᓕᓐᓂ (ᑯᑦᔪᐊᖅ, ᑕᓯᐅᔭᖅ, ᖁᐊᕐᑕᖅ 
ᐅᒥᐅᔭᕐᓗ).  ᑖᒃᑯᐊ ᐱᓇᓱᐊᕐᓂᐅᔪᑦ ᓄᐃᑕᑎᑦᓯᒐᓱᐊᕈᑎᐅᓚᐅᕐᑐᑦ ᐱᑐᑦᓯᒪᖃᑎᒌᒍᑎᒋᒍᓐᓇᑕᖏᓐᓂᒃ 
ᐃᓕᓐᓂᐊᕖᑦ ᓄᓇᓖᓪᓗ, ᐃᓅᓱᑦᑐᓂᓪᓗ ᐃᓚᐅᑎᑦᓯᓱᓂ ᓄᑖᓂᒃ ᐅᓇᒻᒥᓲᑎᒋᒍᓐᓇᑕᒥᓂᒃ 
ᕿᒥᕐᕈᕈᓐᓇᑎᑦᓱᒋᑦ. 

ᓄᕐᕃᑦ - Jeunes Karbus-ᑯᑦ ᓄᐃᑕᑦᓯᐊᒪᕆᒻᒥᔪᑦ ᐃᓕᓐᓂᐊᕕᑦᑎᓂ.  2023-2024-ᒥ, 
ᓯᓚᒦᑦᑎᓯᓂᕐᒧᑦ ᓄᓇᒥᓗ ᓱᓇᓱᐊᕐᑎᓯᓂᕐᒧᑦ ᐱᓇᓱᐊᕐᑕᖓ ᐊᑐᐃᓐᓇᐅᑎᑕᐅᓚᐅᕐᑐᖅ ᐳᕐᑐᓂᕐᓴᒥ 
ᐃᓕᓐᓂᐊᑐᓄᑦ ᖁᓕᓪᓗ ᒪᕐᕈᓗᓂ ᓄᓇᓕᓐᓂ (ᓄᓇᓕᓕᒫᑦ ᑯᑦᔪᐊᖅ ᑕᓯᐅᔭᕐᓗ ᐃᓚᐅᖕᖏᑐᑑᑎᓪᓗᒋᒃ) 

ᑲᑎᒪᔩᑦ ᑐᓴᕐᑎᑕᐅᓚᐅᕐᒥᔪᑦ ᐊᒥᓱᓄᑦ ᐱᓇᓱᐊᕐᕕᖁᑎᒋᔭᐅᔪᓄᑦ ᖃᓄᓪᓗᐊᑎᒋᒃ 
ᐱᔭᕆᕐᓯᒪᑎᒋᓂᕆᔭᖏᓐᓂᒃ ᐃᓕᓐᓂᐊᑏᑦ ᐅᕕᒐᕐᑐᓕᕆᕕᓐᓂ, ᐃᓄᒻᒪᕆᓕᕆᕕᓐᓂ ᐳᕐᑐᓂᕐᓴᒥᓗ 
ᐱᔭᕆᕐᓯᒪᓕᕐᑐᐃᑦ ᐃᓕᓐᓂᐊᕆᐊᓪᓚᕕᖏᓐᓂ.  ᑖᒃᑯᓇᓂᓕᒫᖅ, 150 ᓄᓇᕕᒻᒥᐅᑦ ᐱᔭᕇᕐᑐᕕᓃᑦ 
ᐃᓕᓐᓂᐊᑕᒥᓂᒃ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐅᕝᕙᓗᓐᓃᑦ ᐱᓇᓱᐊᖃᑕᐅᔪᒥ ᐃᓕᓐᓂᐊᕕᕐᔪᐊᒥ, 
ᐅᕝᕙᓗᓐᓃᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᑮᓇᐅᔭᖃᕐᑎᓯᓂᖓᒍᑦ ᐃᓕᓐᓂᐊᕆᐊᓪᓛᑕᐅᔪᒥ. 
67 ᓄᓇᕕᒻᒥᐅᑦ ᐳᕐᑐᓂᕐᓴᒥ ᐃᓕᓐᓂᐊᑐᑦ ᐱᔭᕇᕈᑎᑖᓚᐅᕐᑐᑦ ᑕᒡᒐᓂ ᐊᕐᕌᒍᒥ (63 ᐃᓄᓱᑦᑐᐃᑦ 
ᐃᓕᓐᓂᐊᕕᖏᓐᓂ ᓯᑕᒪᓪᓗ ᐃᓄᒻᒪᕇᑦ ᐃᓕᓐᓂᐊᕕᖏᓐᓂ).  ᐊᒻᒪᓗᒋᐊᓪᓚᒃ, ᖁᓕᑦ ᐃᓕᓐᓂᐊᑏᑦ 
ᐃᓅᓱᑦᑐᐃᑦ ᐃᓕᓐᓂᐊᕕᖏᓐᓂ ᐱᔭᕇᓚᐅᕐᒥᔪᑦ ᐱᓇᓱᒋᐅᕐᓴᓂᕐᒧᑦ ᐃᓕᓐᓂᐊᑎᑦᓯᒍᑎᐅᔪᓂ 
ᐃᓕᑕᕆᔭᐅᒍᑎᑖᕈᑎᒋᑦᓱᒍ ᑯᐯᒃᑯᑦ ᐃᓕᓴᕐᓂᓕᕆᓂᕐᒧᑦ ᑐᕐᖃᑕᕐᕕᑯᖏᓐᓂᑦ. 



ᐃᓄᒻᒪᕇᑦ ᐃᓕᓐᓂᐊᕕᖏᓐᓂ, ᖁᓕᓪᓗ ᐱᖓᓱᓪᓗ ᓄᓇᕕᒻᒥᐅᑦ ᐱᔭᕇᕈᑎᑖᓚᐅᕐᒥᔪᑦ ᐃᓕᓐᓂᐊᑕᒥᓂ 
ᐅᑯᓇᓂ: ᑮᓇᐅᔭᓕᕆᔨᐅᓂᕐᒥ, ᐊᐅᓚᔪᓂᒃ ᓴᓇᔨᐅᓂᕐᒥ, ᐃᒐᔨᐅᓂᕐᒥ ᐅᑭᐅᕐᑕᑐᒥᓗ ᓄᓇᒃᑰᔫᒻᒪᕆᓐᓂᒃ 
ᐊᐅᓚᑦᓯᔨᐅᓂᕐᒥ. 

ᐃᓕᑕᕐᓯᒪᒍᑎᐅᔪᒃᑯᑦ ᐱᒍᓐᓇᓯᓂᐅᔪᒥᒃ ᐃᓄᒻᒪᕇᑦ ᐃᓕᓐᓂᐊᕕᖓᓐᓂ, ᐊᑕᐅᓯᖅ ᐱᔭᕇᕈᓯᓚᐅᕐᒥᔪᖅ 
ᐃᓕᓐᓂᐊᑕᒥᓂᒃ ᑮᓇᐅᔭᓕᕆᓂᕐᒥ, 

ᐃᓄᐃᑦ ᐃᓕᓐᓂᐊᑎᑦᓯᔩᑦ ᐊᔪᐃᓐᓇᐅᑎᖃᖏᓐᓇᖁᑦ ᑲᔪᓯᒍᒪᓂᕐᒥᒃ ᐃᓕᓐᓂᐊᕕᕐᔪᐊᒥ ᐃᓕᓴᕐᓂᒥᓂᒃ 
ᐃᓕᓐᓂᐊᑎᑦᓯᔨᐅᓂᕐᒥᒃ ᐱᓇᓱᐊᖃᑎᖃᕐᓂᑯᑦ ᐃᓕᓐᓂᐊᕕᕐᔪᐊᒥᒃ ᒪᑭᓪᒥᒃ (McGill) ᐊᒻᒪᓗ ᐊᐱᑎᐱᒥ 
ᐃᓪᓂᐊᕕᕐᔪᐊᒥᒃ (UQAT). ᑕᒡᒐᓂ ᐊᕐᕌᒍᒥ, ᖁᓕᓪᓗ ᐊᑕᐅᓯᕐᓗ ᐃᓕᓐᐊᑎᑦᓯᔩᑦ ᐱᔭᕇᓚᐅᕐᑐᑦ 
ᐃᓕᓐᓂᐊᕕᕐᔪᐊᒥ ᐃᓕᓐᓂᐊᑕᒥᓂᒃ. ᑖᒃᑯᓇᓂ, ᐱᖓᓱᑦ ᐃᓕᓐᓂᐊᑎᑦᓯᔩᑦ ᐱᔭᕇᕈᓯᓚᐅᕐᑐᑦ (60-ᓄᑦ 
ᐳᕐᑐᓂᕐᒧᑦ ᑎᑭᐅᑎᑦᓱᑎᒃ) ᒪᑭᓪᒥᑦ, ᐊᓯᖏᑦ ᓯᑕᒪᐅᔪᕐᑐᑦ ᐃᓕᓐᓂᐊᑎᑦᓯᔩᑦ ᐱᔭᕇᕈᓯᕐᒥᑎᓪᓗᒋᑦ (14-
ᓄᑦ, 24-ᓄᑦ 28-ᓄᓪᓗ ᑎᑭᐅᑎᒍᑎᒥᓂᒃ) ᐊᐱᑎᐱᐅᑉ ᐃᓕᓐᐊᕕᕐᔪᐊᖓᓂ. 

ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑐᓂ, 48 ᐃᓕᓐᓂᐊᑏᑦ ᐃᓕᓐᓂᐊᓂᖓ ᐊᑭᓕᕐᑐᑕᐅᑎᓪᓗᒍ ᑲᑎᕕᒃ 
ᐃᓕᓴᕐᓂᓕᕆᔨᒃᑯᓄᑦ, ᐱᔭᕇᓚᐅᕐᒥᔪᑦ ᐃᓕᓐᓂᐊᑕᒥᓂᒃ ᓄᓇᕕᐅᑉ ᓯᓚᑖᓂ, ᐱᓇᓱᒐᖃᕆᐅᕐᓴᕕᓂ, 
ᐳᕐᑐᓂᕐᓴᒋᐊᓪᓚᓂ ᐃᓕᓐᓂᐊᕕᕐᔪᐊᒥᓗ.  ᑖᒃᑯᓇᓂ, ᖁᓕᓪᓗ ᐱᖓᓱᓪᓗ ᐱᔭᕇᓚᐅᕐᑐᑦ 
ᐱᓇᓱᒐᖃᕆᐅᒃᓴᕕᒻᒥ, ᖁᓕᓪᓗ ᓯᑕᒪᐅᔪᖕᖏᒐᕐᑐᓗ ᐳᕐᑐᓂᕐᓴᒋᐊᓪᓚᒥ ᐱᔭᕇᕐᑎᓗᒋᑦ ᐊᒻᒪᓗ ᐱᖓᓱᑦ 
ᐃᓕᓐᓂᐊᕕᕐᔪᐊᒥ ᐱᔭᕇᕈᑎᑖᕐᑎᓗᒋᑦ (ᐊᑕᐅᓯᖅ ᐳᕐᑐᔪᒋᐊᓪᓚᒥᒃ ᐱᔭᕇᕈᑎᑖᕐᑎᓗᒍ Master-
ᖑᓂᕋᕐᑕᒥᒃ) 

ᐅᒃᑑᐱᕆ 2023-ᒥᑦ ᒫᑦᔨ 2024-ᒧᑦ, ᐃᓗᓐᓇᑎᒃ 14 ᓄᓇᓖᑦ ᓄᓇᕕᒻᒥ ᐅᐸᑦᑕᐅᓚᐅᔪᑦ ᑐᑭᓯᓴᕐᑐᓄᑦ 
ᐃᓚᐅᕕᖃᕐᑎᑕᐅᑦᓱᑎᒃ ᖃᓄᖅ ᐃᓱᒪᖃᕐᒪᖔᑕ ᓄᓇᕕᒻᒥ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᕕᖃᕋᔭᕐᓂᖅ 
ᐱᓪᓗᒍ, ᐃᓚᖃᕐᑎᓗᒍ ᖃᓄᐃᑦᑐᒥᒃ ᐱᓇᓱᐊᒐᖃᕋᔭᕐᒪᖔᑦ, ᖃᓄᕐᓗ ᐊᐅᓚᓂᖃᕋᔭᕐᒪᖔᑦ, 
ᖃᓄᐃᑦᑐᓂᒃ ᐃᓕᓐᓂᐊᑎᑦᓯᒍᑎᖃᕋᔭᕐᒪᖔᑦ, ᓇᓃᒐᔭᕐᒪᖔᓪᓗ, ᐊᓯᖏᓐᓂᓗ.  ᑐᑭᓯᓴᕐᓂᕕᓂᕐᒥᒃ 
ᑐᓴᕐᑎᓯᐅᑎ ᐱᔭᕆᕐᑕᐅᖑᓱᑦᑐᖅ ᐅᑭᐊᖑᓕᕐᐸᑦ ᑐᓂᔭᐅᒐᔭᕐᓗᓂᓗ ᑲᑎᒪᔨᓄᑦ ᑎᓯᒻᐱᕆ 2024-ᒥ. 
ᐊᑐᓂ ᓄᓇᓕᓐᓂ, ᑐᑭᓯᓴᕐᑐᑦ ᑕᒃᑯᒧᑦ ᑲᑎᒪᑦᓯᓂᖃᖃᑦᑕᓚᐅᔪᑦ ᐳᕐᑐᓂᕐᓴᒥ 2-ᒥ ᐃᓕᓐᓂᐊᑐᓂᒃ 
ᓄᓇᓕᒻᒥᐅᓂᓪᓗ.  ᓄᓇᓕᒻᒥᐅᑦ ᑐᑭᓯᓴᕐᕕᐅᖃᑦᑕᓚᐅᔪᒻᒥᔪᑦ ᑐᓴᐅᑎᒃᑯᑦ ᐅᖄᓚᑲᑦᑕᑎᑕᐅᑦᓱᑎᒃ. 

ᓇᓪᓕᐊᒎᕋᓗᐊᕐᐸᑦ ᖃᓄᐃᑦᑐᒥᒃ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᕕᖃᖁᔨᒐᔭᕐᓂᖓ ᓄᓇᕕᒻᒥᐅᑦ, 
ᖃᐅᔨᒪᓇᕇᔭᕐᐳᖅ ᐊᓯᑦᔨᒋᐊᖃᕋᔭᕆᐊᖓ ᒪᓐᓇᐅᑎᓪᓗᒍ ᐱᖁᔭᕐᑎᒍᑦ ᐃᓂᓪᓚᑎᕐᓯᒪᔭᐅᓂᖓ 
ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᑎᑦᓯᒍᓐᓇᓂᐅᑉ ᓄᓇᕕᒻᒥ.  ᑌᒣᒻᒪᑦ, ᑲᑎᒪᔨᖏᑦ ᐃᓕᓴᕐᓂᓕᕆᓂᐅᑉ 
ᐅᖃᓚᐅᕐᑐᑦ ᒪᑭᕝᕕᒥᒃ ᑐᓴᐅᒪᑎᑕᐅᑦᓯᐊᖁᔨᑦᓱᑎᒃ, ᓯᕗᓕᕐᑎᖏᓐᓄᑦ ᓴᐳᑎᓯᒪᔭᐅᒋᐊᖃᓚᖓᒐᑦᑕ 
ᓯᕗᒧᐊᕐᐸᓕᐊᓂᑦᑎᓂ. 

ᑐᓴᕐᑎᓯᓂᖃᓚᐅᕐᑎᓗᒍ ᖃᓄᖅ ᑲᔪᓯᑎᑕᐅᓂᖓ ᐱᖁᔭᐅᑉ 14 ᓇᒻᒪᖏᑦᑐᑯᑦ ᓱᕐᕃᒐᔭᕐᓂᖓ 
ᓄᓇᕕᐅᑉ ᐃᓕᓐᓂᐊᑎᖏᓐᓂᒃ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓕᕐᑐᓂᒃ, ᑲᑎᒪᔩᑦ ᐊᓪᓚᕕᐅᖁᔨᓚᐅᕐᑐᑦ 
ᑲᓇᑕᐅᑉ ᐊᖓᔪᕐᖄᒪᕆᖓᓂᒃ ᔭᔅᑕ ᑐᑐᒥᒃ ᑲᓇᑕᐅᑉ ᑲᕙᒪᖓ ᓴᐳᑦᔨᓯᒪᖁᓪᓗᒍ ᐱᖁᔭᖅ 14 
ᐃᓄᓐᓄᑦ ᐃᓕᓐᓂᐊᑎᓄᑦ ᐃᓕᖓᖁᖕᖏᓗᒍ. 
ᐊᓪᓚᑕᐅᔪᕕᓂᖅ ᐅᖃᕐᓯᒪᔪᖅ ᑲᑎᕕᐅᑉ ᑲᑎᒪᔨᖏᑦᑕ ᐃᓱᒫᓗᑎᖃᕆᐊᖓᓂ ᐱᖁᔭᖅ 14-ᒥᒃ 
ᓱᕐᕃᓗᑲᒐᔭᕐᓂᕋᕐᓱᒍ ᓄᓇᕕᐅᑉ ᐃᓕᓐᓂᐊᑎᖏᓐᓂᒃ ᐊᐳᕐᑕᕈᑎᒋᐊᓪᓚᓂᒃ ᓄᐃᑎᕆᒍᑎᐅᓚᖓᒻᒪᑦ 
ᐃᓕᓐᓂᐊᑎᓄᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕈᒪᔪᓄᑦ ᖃᓪᓗᓈᑎᑐᑦ, ᒍᐃᒍᐃᑎᑐᑦ 
ᐃᓕᓐᓂᐊᑕᐅᒋᐊᖃᕐᓂᕋᕐᑕᐅᔪᓂᒃ ᐱᔭᕇᕈᓐᓇᖏᒍᑎᐅᓗᓂ. 



ᐊᓪᓚᑕᐅᔪᕕᓂᖅ ᐅᖃᕆᐊᓪᓚᓯᔪᖅ ᑲᑎᒪᔩᑦ ᐃᓱᒪᒋᔭᖓᓂᒃ ᑖᓐᓇ ᐱᖁᔭᖅ 14 
ᐃᑉᐱᒋᔭᖃᖕᖏᓗᑐᑦᓯᐊᒪᑦ ᓱᖑᓯᓭᒍᓐᓇᓂᕐᒥᒃ ᓄᓇᖃᕐᖄᓯᒪᔪᑦ ᐅᖃᐅᓯᖏᓐᓂᒃ, 
ᐅᖃᐅᓯᕆᖕᖏᑕᖓᓐᓂᒃ ᓵᓚᖃᕋᓱᐊᕈᑎᖃᕐᓱᓂ. 

ᑲᑎᒪᔩᑦ ᐅᖃᓚᐅᕐᑐᑦ ᓴᐳᑦᔨᓯᒪᓂᕋᕐᓱᑎᒃ ᐊᓪᓓᑦ ᐃᓕᓴᕐᓂᒧᑦ ᑲᑎᒪᔨᖏᑦᑕ 
ᐊᐅᓚᑦᔭᕆᐊᕈᑎᒋᓯᒪᔭᖏᓐᓂᒃ, ᐅᑉᐱᕆᔭᖃᕐᓂᕋᕐᓱᑎᓪᓗ ᓄᓇᖃᕐᖄᓯᒪᔪᑦ ᑯᐯᒻᒥ 
ᓇᒻᒥᓂᕐᓱᕈᒪᐅᑎᖏᓐᓂᒃ ᓄᓇᖃᕐᖄᓯᒪᔪᓪᓗ ᐊᐅᓚᑦᓯᔪᑦᓴᐅᓂᖓᓂᒃ ᐅᖃᐅᓯᑐᕐᖃᕐᒥᓂᒃ 
ᐃᓕᓴᕐᓂᒥᓂᓪᓗ  

ᐃᓚᒋᔭᐅᑎᓪᓗᒍ ᐱᓇᓱᑦᑎᓕᕇᔩᑦ ᑐᓴᕐᑎᓯᐅᑎᖓᑕ ᐱᓇᓱᐊᕐᓯᒪᔭᒥᓂᒃ, ᑲᑎᒪᔩᑦ ᖃᐅᔨᑎᑕᐅᓚᐅᕐᑐᑦ 
70% ᓄᑖᑦ ᑲᒪᔨᑦ ᐱᓇᓱᑦᑎᑖᖑᓯᒪᒋᐊᖏᑦ ᐱᓇᓱᐊᕐᕕᒥ ᐱᓇᓱᑦᑎᐅᒌᕐᑐᓂᑦ.  
ᐊᔪᐃᓐᓇᑕᐅᒻᒪᕆᓚᐅᕐᑐᖅ ᐱᓇᓱᑦᑎᓴᕐᓯᐅᓂᖅ ᓯᓚᑖᓂᑦ ᖃᐅᔨᒪᔭᐅᑎᑦᓯᒐᓱᐊᕈᑎᒃᑯᑦ ᕿᓇᔭᕐᓂᑯᓪᓗ, 
ᐃᓚᐅᓂᖃᖃᑦᑕᓂᒃᑯᓗ ᐱᓇᓱᑦᑎᓴᕐᓯᐅᓂᕐᒧᑦ ᑲᑎᒪᑎᑦᓯᓂᐅᔪᓂᒃ ᑲᓇᑕᓕᒫᒥ. 
ᐱᒻᒪᕆᕋᑕᖅ ᐊᒥᓲᑎᒋᓂᖓ ᐃᓕᓐᓂᐊᑎᑦᓯᔩᑦ ᐱᓇᓱᑦᑎᑖᖑᔪᑦ ᓄᓇᓕᒻᒥ ᓄᓇᕕᓕᒫᒥᓗ ᐱᖁᔭᕐᑎᒍᑦ 
ᐱᒍᓐᓇᐅᑎᖃᖕᖏᑐᑦ.  ᑕᒪᓐᓇ ᐊᑦᓱᕈᓐᓇᑑᖏᓐᓇᓕᒫᕐᑐᖅ ᐱᒻᒪᕆᐊᓗᓐᓂᓗ ᓱᕐᕃᒍᑎᐅᕙᑦᓱᓂ 
ᐱᓇᓱᐊᕐᕕᐅᑉ ᐃᓗᓕᓕᒫᖏᓐᓂ.  ᑕᒪᓐᓇ ᑐᑭᓯᒪᔭᐅᑦᓯᐊᕆᐊᓕᒃ ᐅᐱᓐᓇᕋᓂ 
ᐃᓕᓐᓂᐊᑎᑦᓯᔩᓐᓂᐊᑐᒻᒪᕆᐅᓕᕐᒪᑦ ᑲᓇᑕᒥ ᒍᐃᒍᐃᑎᑐᑦ ᖃᓪᓗᓈᑎᑐᓪᓗ ᐃᓕᓐᓂᐊᕕᐅᔪᓂ. 

ᐃᓕᓐᓂᐊᓂᐅᑉ ᐊᕐᕌᒍᒋᓚᖓᓕᕐᒥᔭᖓᓂ, ᐱᓇᓱᑦᑎᓕᕆᔨᕗᑦ ᐱᓇᓱᑦᑎᓯᖕᖑᓱᑦᑐᑦ 
ᑐᑭᓯᒐᓱᐊᕆᐊᓪᓚᕈᒪᒧᑦ ᓱᒧᑦ ᐃᓚᖏᑦ ᐱᓇᓱᑦᑏᑦ ᓄᕐᖃᓲᖑᒻᒪᖔᑕ ᐊᓯᖏᑦ ᑲᔪᓯᑎᓪᓗᒋᑦ 
(ᐱᓇᓱᒐᕐᒦᖏᓐᓇᓂᐅᑉ ᓄᕐᖃᑲᑦᑕᓂᐅᔪᓪᓗ ᐱᑦᔪᑎᖏᑦ). 

ᑲᑎᕕᒃ ᐃᓕᓴᕐᓂᓕᕆᓂᐅᑉ ᑲᑎᒪᔨᖏᑦ ᐊᖏᓚᐅᕐᑐᑦ ᐊᓯᑦᔨᒋᐊᕈᑎᐅᔪᓂᒃ ᐃᓕᖓᔪᓂᒃ ᒪᓕᒐᐅᔪᒧᑦ 
ᓂᐅᕕᕋᕐᓂᒧᑦ, ᐱᑦᔪᔭᐅᓂᕐᒧᑦ ᐃᓪᓗᓂᓪᓗ ᓴᓇᓂᕐᒧᑦ ᐊᖏᕈᑎᓕᐊᖑᓲᓄᑦ (MR-01).  ᑖᒃᑯᐊ 
ᐊᓯᑦᔩᒋᐊᕈᑎᐅᓯᒪᔪᑦ ᒪᓕᑦᑐᑦ ᐅᖃᐅᓯᕆᔭᐅᓯᒪᔪᓂᒃ ᐊᕐᕌᓂ ᑕᒻᒪᓯᒪᔪᕐᓯᐅᑏᑦ 
ᑐᓴᕐᑎᓯᐅᑎᓕᐊᕕᓂᖓᓂ. 
ᐊᓯᖏᑦ ᐃᓚᐅᒐᓗᐊᕐᒥᑎᓪᓗᒋᑦ, ᑖᒃᑯᐊ ᐊᓯᑦᔩᒋᐊᕈᑕᐅᔪᑦ ᒪᓕᑦᓯᐊᕈᑎᐅᔪᑦ ᓇᐅᓕᒫᑎᒍᑦ 
ᐊᑭᑭᓐᓂᐹᕐᓯᐅᕆᒍᓯᐅᔪᓂᒃ ᒪᓕᑦᓯᐊᕈᑕᐅᒐᒥ ᑯᐯᒻᒥ ᐱᖁᔭᑎᒍᑦ ᑐᖕᖓᕕᐅᑎᑕᐅᔪᓂᒃ. 

ᐃᓚᒋᔭᐅᑎᓪᓗᒍ ᐱᓇᓱᐊᕐᑕᐅᓯᒪᔪᓂᒃ ᑐᓴᕐᑎᓯᐅᑎᒧᑦ ᐅᖃᐅᓯᕐᖄᕆᔭᐅᔪᒧᑦ ᐃᓕᓐᓂᐊᑎᑦᓯᒍᑎᓂᒃ, 
ᑲᑎᒪᔩᑦ ᑐᑭᓯᓚᐅᕐᑐᑦ ᐋᕐᓰᖅ ᓱᓕᔪᖕᖑᐊᓕᐅᕐᑎᖏᑦᑕ ᒥᑦᓵᓄᑦ.  ᑖᓐᓇ ᓄᑖᖅ ᐅᓂᒃᑲᐅᓯᕐᓂᒃ 
ᑐᖕᖓᕕᓕᒃ ᐱᕈᕐᓭᒍᑎᐅᔪᖅ ᐃᓄᐃᑦ ᐃᓕᕐᕈᓯᖓᓂᒃ ᓱᖑᓯᓭᒍᑎᐅᑦᓱᓂ ᐃᓄᐃᑦ ᐅᖃᐅᓯᖓᓂᒃ 
ᖁᕕᐊᓇᕐᑐᖑᐊᖑᑎᑦᓱᒋᑦ. 
ᑕᒪᑦᓱᒪ ᐱᓇᓱᐊᕐᑕᐅᓂᖓ ᐳᕕᕐᓂᑐᓕᐊᕈᑕᐅᓚᐅᔪᖅ ᑕᓯᐅᔭᒧᓪᓗ, ᐱᓇᓱᐊᖃᑎᖃᓚᐅᔪᑦ ᐃᓅᓱᑦᑐᓂᒃ 
ᐃᓄᑐᖃᕐᓂᓗ ᐅᓂᒃᑲᐅᓯᕐᒥᒃ ᓄᐃᑎᕆᒐᓱᐊᕈᑎᐅᑎᓪᓗᒍ ᐊᒫᖃᑦᓯᐊᑐᒥᒃ ᓄᓇᓕᐅᑉ ᐃᓕᕈᓯᒃᑯᑦ 
ᐊᑑᑎᓯᒪᔭᖏᓐᓂᒃ.  ᑕᒪᒋᓐᓂ ᓄᓇᓖᓐᓂ, ᐅᓂᒃᑲᑐᐊᕆᔭᐅᔪᖅ ᓄᐃᑕᑎᑕᐅᓚᐅᔪᖅ ᓄᓇᓕᒻᒥᐅᓄᑦ 
ᑕᑯᑦᓴᐅᑎᑕᐅᑦᓱᓂ ᓱᓕᔫᖕᖑᐊᑎᑦᓯᓂᒃᑯᑦ. 

 


